
1168 hitz

2004: 258 lurrikara 

Urte bakar batean hainbat mendetan bezainbeste mugimendu gertatu dira Itoitz inguruan, Espainiako Geografia Institutuaren artxiboaren arabera; urtegia betetzen ari direnez geroztik biderkatu dira lurrikarak
 EDURNE ELIZONDO- IRUÑEA 

Lurrikarak urtegiak eragin dituela. Ez dituela eragin. Ikerketak, txostenak, adituen iritziak. 2004. urteko urtarrilaren 19an Itoizko urtegia betetzeko lanak hasi zirenetik, gauza asko erran eta entzun dira inguru horretan gertatu diren lur mugimenduei buruz. Urtegia betetzen hasteko lanekin batera biderkatu dira lurrikarak Itoitz inguruan. 2004. urteko irailaren 18an gertatu zen orain arteko handiena, Lizoainen. Espainiako Geografia Institutuak 4,6 graduko magnitudea eman zion. 5,3koa eman zioten Frantziako sareek. Pitzadurak eragin zituen herriko etxeetan. Eta horretaz gain, beldurra herritarren artean. 

Lurrikarei buruzko iritziak alde batera utzita, kontuan hartu gabe urtegiak eragin ote dituen edo ez diotenen hitzak, ezin uka daitekeen gauza da inguruan bizi direnen kezka. Agoitz utzi dute jada hainbat herritarrek, urtegiko ura gainera eroriko zaien beldur. Itoizko Urtegiak Kalte Egindako Herritarren Plataformak psikologoen laguntza eskatu du, bizi duten egoerari aurre egiteko. Lurrikarak ez dira eten, ezta herritarren beldurra ere.Lur mugimenduen berri zehatza jasotzen duten erakundeetako datuei so eginez gero, argi eta garbi ikusten da 2004. urtetik nabarmen egin duela gora Nafarroan gertatu diren lurrikaren kopuruak. Erdigunea Nafarroan izan duten mugimenduei buruz Espainiako Geografia Institutuak duen artxibo historikoaren arabera, 1755. urtetik 2003ra bitarte, 342 lurrikara izan ziren herrialdean. 2004. urtean, urte bakarrean, alegia, 258 gertatu ziren. 

Hainbat erakundek jasotako datuak 

Gauza jakina da gaur egun lurrikarak antzemateko dauden baliabideak ez zeudela duela hainbat hamarkada. Gradu gutxiko lurrikarak, gaur egun, sumatu egiten dira, baina ez zen berdin gertatzen duela hainbat urte. Azken urteotako datuei bakarrik so eginez gero, dena den, agerian gelditzen da lurrikaren kopuruan egon den igoera. 2000. urtetik 2003ra bitartean 98 izan ziren Nafarroan. 2004an bakarrik, erran bezala, 258. 2005ean, berriz, 75. Espainiako Geografia Institutuak jasotako datuak dira horiek guztiak. 2006an, oraingoz, 29 lurrikara zenbatu ditu erakunde horrek. Itoizko Koordinakundeak, ordea, gehiago egon direla jakinarazi du. Asteon gertatu dira azkenak, eta Frantziako Gobernuaren sareak jaso du haien berri. 

Frantzian, besteak beste, Estrasburgoko Unibertsitateak jasotzen du munduan gertatzen diren lurrikaren berri. Erakunde horren arabera 184 lurrikara izan ziren Itoitz inguruan 2004ko martxotik 2006ko otsaila bitarte. Erakunde horrek, dena den, bi graduko magnitudetik behetiko lurrikarak ez ditu zenbatzen.1755. urtetik jasotako informazioaren arabera, 2004ko Lizoaingo lurrikara izan da, orain arte, Nafarroan gertatu den handiena, 4,6 graduko indarrarekin. 1952. urtean lau graduko lurrikara izan zen Elizondon; 4,1ekoa gertatu zen 1956an Agoitzen; eta, 1982an, berriz, 4,5 gradukoa Garesen. Urte berean, 4,4 gradukoa sumatu zuten Irurtzunen, eta 4koa Iruñean, 1996an.Estrasburgoko Unibertsitateaz gain, Pirinioetako lurrikarak aztertzen dituen sarea kudeatzen du, halaber, Frantziak. Bi sare horietan, bai eta Espainiako Geografia Institutuarenean ere, nabarmena da 2004ko irailaren 18an eta gainontzeko egunetan gertatu zen ekaitz sismikoa. Espainiako erakundeak hiru lurrikara zenbatu zituen urte horretako irailaren 16an, bost 17an, 91 18an, 56 19an eta beste 20 20an. Estrasburgoko Unibertsitatearen arabera, 3 izan ziren 17an, 24 18an, 28 19an eta 23 20an, denak ere bi gradutik goitikoak.  

Datua  - 342 

Espainiako Geografia Institutuak 1755. urteaz geroztik Nafarroan gertatu diren lurrikarak jaso ditu bere artxibo historikoan. Antzemandakoak jaso ditu, zehazki erranda. 1755etik, hain zuzen ere, 342 lurrikarek izan dute erdigunea herrialdean, 2004a bitarte 

2000-2003: urte bitarte horretan 98 lur mugimendu zenbatu zituzten Nafarroan Espainiako sareko adituek 

2004-2006: 2004tik 2006ko otsailera bitartean 362 lurrikara gertatu dira. 

Sismikotasunari so 

Antonio Casas geologoa izan zen lehena erraten lurrikarak urtegiak eragiten zituela; geroztik inor gutxik ukatzen du mugimenduek Itoitz betetzeko lanekin duten lotura

 
e. elizondo - IRUÑEA 

2004. urteko irailean Lizoaingo lurrikara handia gertatu zenetik, Itoizko urtegiaren inguruko eztabaidaren ardatz izan da inguru horretako sismikotasuna. Zaragozako Unibertsitateko geologo Antonio Casas izan zen lehena erraten lurrikarak urtegiak eragiten zituela. Urtegia betetzeko lanek, zehazki. 

Ez da bakarra izan. Bartzelonako Lurraren Zientzien Jaume Almera Institutuak urtegiarekin lotu ditu Itoitz inguruko mugimenduak. Berriki, Madrilgo Geologoen Elkargoak erran du urtegia betetzeko lanen ondorioz aldez aurretik sortu den sismikotasuna dela Nafarroakoa.Aitor Balbas geologoak Casasen lerroarekin egin du bat. Itoizko urtegiaren azpian, bost kilometro sakon, Orotz-Beteluko zamalkadura dagoela ekarri du gogora. Urtegia betetzeko lanek zamalkadura horren orekari eragin diotela uste du Balbasek, eta horregatik sortu direla lurrikarak. «Zamalkadura ez da mugitzen gainean bost kilometro haitz duelako; ura, ordea, haitz horien artetik, zamalkaduraren gainean kokatu da, eta, modu arin batean, haitzei gora eragin die. Ondorioz, oreka apurtu da».Nafarroako sismikotasuna maila baxukoa edo ertainekoa dela azaldu du geologoak. Zehaztu du, halaber, sismikotasun hori nola sortzen den herrialdean. «Pirinioetako hegoaldeko unitate geologikoaren barruan kokatzen da Nafarroa. Nafarroaren erditik Katalunia arteko eremua hartzen du unitate horrek. Ezaugarri komunak baditu».Unitate geologiko horrek Nafarroan gertatu direnak baino lurrikara handiagoak eragin dituela azpimarratu du Balbasek. 1923an, adibidez, Aragoiko Martes herrian (Espainia), 6,4 graduko mugimendua gertatu zen. XIII. mendean, halaber, Ribagorza herrian (Aragoi, Espainia), 9 graduko lurrikara izan zen. «Eskualde osoa suntsitu zuen».Martes eta Ribagorza herriko lurrikarak eragin dituen unitate geologiko beraren barruan dago Nafarroa. «Gerta daiteke, beraz, orain arte beste hainbat tokitan askatu den energia hemen askatzea, eta orain artekoak baino lurrikara handiagoak eragitea».Balbasek zehaztu du aukera hori ez dela litekeena. «Hala ere, ezin da erran gertatuko ez denik». Geologoak argi du, dena den, orain arte gertatu diren lurrikarek urtegiaren ezker hegalaren egonkortasunari eragiten diotela. Eta argi du, halaber, lurrikaren eta urtegiaren arteko harremana nabarmena dela. 

Lurrikaren eta urtegiaren arteko harreman nabaria 

«Urtegiak eragindako edo urtegiak bizkortutako sismikotasuna aipatzen da orain. Teknikoki ez dira gauza bera. Eragindako sismikotasuna gizakiak sortutakoa da, modu naturalean ez dagoen sismikotasuna da. Besteak modu naturalean dagoen sismikotasuna bizkortu egiten du», azaldu du Balbasek. «Bata edo bestea izan, ordea, horrek ez du garrantzirik. Urtegiaren eta lurrikaren arteko harremana hor dago, eta hori da gakoa». 

Jaume Almera Institutuko Geofisika eta Tektonika arloko ikertzaile Josep Gallartek uste du berez apurtzeko zorian zela Itoizko urtegiaren inguruko eremua, eta lanek bizkortu egin dutela prozesua. «Argi dagoena da harremana badagoela urtegiaren eta lurrikaren artean».Lizoaingo lurrikara gertatu ondoren ekin zion Jaume Almera Institutuak mugimenduak ikertzeari. «Hori da gure lana». Berdin egin dute beste zenbait tokitan. «Hainbat hamarkadatan mugimendurik ez da izan, eta orain biderkatu dira lurrikarak. Ikertu beharreko fenomenoa da. Ongi aztertu behar da dagoen sismikotasuna, urtegiak izan dezakeen eragina ikertu, eta arriskurik ote dagoen zehaztu».Gallartek ez du uste, dena den, litekeena denik Itoitz inguruan lurrikara handirik gertatzea. «5 graduko mugimenduen ingurukoak, bai, baina ez dut uste hortik gorakoak gertatuko direnik, Historiak eman dizkigun datuei so eginez».Azken iritzi horrekin ez dator bat Pirinioetako lurrikarak aztertzen dituen sareko arduradun Matthieu Sylvander. «5 graduko lurrikara handia da, baina ez da handiena; Pirinioetan egon dira handiagoak, eta gerta daiteke Nafarroan 5 gradutik goitikoak izatea».Lurrikarak Itoizko urtegiak eragin ote dituen ez du argi, eta hori zehazteko hainbat urteko ikerketa behar dela azaldu du. Ontzat jo du, hala ere, Espainiako Geografia Institutuak inguruan neurgailu gehiago jarri izana
Lurrikarei buruzko informazioa Interneten 

Interneten jaso dezakete herritarrek munduan gertatzen diren lurrikaren berri. Tartean ageri da Nafarroan Itoizko urtegiaren inguruan izan direnei buruzko informazioa. Espainiako Geografia Institutuak ondoko webgunean jasotzen ditu lurrikaren inguruko datuak: www.ign.es. Frantzian Estrasburgoko Unibertsitateak kudeatzen duen sareari dagokionez, www.renass.u-strasbg.fr helbidean jaso daiteke xehetasun gehiago lur mugimenduei buruz. Hirugarrenik, Pirinioetako sarea dago. Estrasburgoko Unibertsitatearen helbidetik zuzenean sar daiteke azken horren orrian, edo, bestela, www.obs-mip.fr/omp/rssp/liens/liens.html
 idatzita.
